Кастрычнік

2/19. Зосім. Журавіны на Зосіма  ўздымаюцца – мароз на Пакровы ўдарыць (Ляснічы, 1990).

У Расіі Зосім лічыцца апекуном пчол. Пакутнік Зосім Пустыннік жыў у І\/ ст.

3/20. Астап (Астаф'я). Людзі прыкмячалі; калі ў гэты дзень вецер паўночны – на холад, паўднёвы – на цяпло, заходні – на дождж, усходні – на сухое надвор'е (Ляснічы, 1990).

Вялікапакутнік Еўстафій Плакіда з Рыма прыняў смерць разам са сваёй сям'ёй за веру Хрыста каля 118 г.

4/21. Пранцішак (Францішак). Да гэтага часу жыта ўсё ўбрана з поля. «На Пранцішка зярнят шукае ў полі мышка» (Паўлюкоўскі, 1934).

А ў палякаў – «Pa Swietum Franciszku pasa bydlo na zytnisku» – На святым Францішку пасецца жывёла па жытнічку. Сялянам таксама няма чаго рабіць у полі. Французы раяць на дзень святога сеяць азімае жыта, каб атрымаць добры ўраджай (Ярмлоаў, 1901. С. 498-499).

7/24. Пачатак Бабінага лета, як лічаць на Мядзельшчыне (да 14 кастрычніка).

У гэтую пару варажылі на «шчаслівую бабулю» (бабку-пупарэзніцу). Усе дні загадзя «раздаваліся» бабулям, якія прымалі роды ў наваколлі: панядзелак – Тэклі, аўторак Юстыні, сераду – Марцэлі і г.д. Калі дзень выдаваўся сонечны, ціхі, вясёлы, гэта значыла што рука ў бабулі легкая, і роды адпаведна пройдуць лёгка (Васілевіч, 1991).

8/25. Сяргей (Сергій). Першыя халодныя дні месяца пасля асенняга раўнадзенства далі падставу ў некаторых мясцінах назваць яго пачаткам зімы. «З Сяргея пачынаецца зіма» (Паўлюкоўскі, 1934). «Сяргей сняжком накрываецца», убіраюць капусту (Анічэнка, 1992). Прападобны Сяргей Раданежскі (1392 г.) займае важнае месца ў гісторыі Расіі.

Жалезны тыдзень. Чысцяць, змазваюць жалезныя рэчы, каб цэлы год не ржавелі і не ламаліся (Санько, 1990). На Жалезны тыдзень існавалі забароны: «Пянькі ні мачы – крэпка будзіць» (Смаленская губерня; Дабравольскі, 1894).

9/26. Іван Шаптун (Іван Пакроўны, Іван Журавіннік, Іван Кураед, Багаслоў, Бугаслаў). Свахі сакрэтна шапталіся з жаніхамі пра нявест, каб 1 кастрычніка (па старым стылі) зрабіць вяселле. Асабліва гэта было распаўсюджана ў Віцебскай губерні. Захавалася прымаўка: «Іван Багаслоў дружкі разаслаў, а на Пакрова дзеўка гатова» (Раманаў, 1912; Крачкоўскі, 1874).

У Лельчыцкім раёне  гавораць: «Іван Пакроўны перад Пакровам ходзіць» (Талстая, 1986). Па прысвятку раней арыентаваліся ў заканчэнні сяўбы азімых, завяршалі іншыя палявыя работы і пачыналі вяселлі. «Хто не дасее да Івана Багаслова, той не варты Божага слова» (Гілевіч, 1983). «Святы Бугаслоў да буракі капаў» (Смалявіцкі раён; з валачобнай песні). На Драгічыншчыне кажуць: «Богослаў сваты розослаў, пачынаюць высілля робыты» (Талстая, 1986). Вядомы песні:

Ах, восень, восень!

Сватоў па восем,

А ка мне ніводнага!..

Ай, восень, макрота,

Дзецюкам жаніцца ахвота...

Пры выкананні розных гаспадарчых работ, талок спявалі таксама іншыя песні, не вельмі замацаваныя за асенняй парой.

У Шумілінскім раёне хадзілі па журавіны (ягады выкарыстоўвалі для лячэння многіх хвароб). Там жа раней высаджвалі куранят, якія вырасталі да Івана кураеда, і аддавалі іх папу.

Святы апостал і евангеліст Іаан Багаслоў (пач. ІІ ст.), доўга заставаўся адзіным жывым сведкам жыцця Выратавальніка.

11/28. Пакроўны бацька – прысвятак за тры дні перад пакровамі (Талстая, 1986).
Пакроўцы – Дзяды перад Пакроваю, адзначаліся на Магілёўшчыне. У Вілейскім павеце асеннія Дзяды, праводзіліся прыблізна каля 1 кастрычніка. «Сяляне адной вёскі кожны год робяць памінкі ў адзін і той жа тыдзень, сяляне другой вёскі – у другі. Адны з іх звычайна ўдзельнічаюць у святах іншых» (Крачкоўскі, 1874).

14/1. Пакровы (Пакроў, Трэцяя Прачыстая) – народнае свята глыбокай восені, пасля яго пачынаецца зіма. Сяляне стараліся закончыць палявыя работы, усебакова падрыхтавацца да зімы. Пра гэты дзень вядома шмат прымавак: «Прыйшла Пакрова, пытае, ці ты да зімы гатова», «Калі да Пакроў не было снегу, не будзе яго яшчэ два тыдні», «На Пакроў мароз – сей пад кустом авёс» і інш. Лічылася, што «на Пакроў зіма «закрывае» лета, а Бог пячатае зямлю, і пасля гэтага дня да вясны ніхто не можа знайсці скарбаў» (Нікіфароўскі, 1897).

Свята не вызначаецца абрадамі. Вось на Віцебшчынне пяклі пірог і абыходзілі з ім гаспадарчыя будыніны, прыкладаючы да кожнае страхі, каб буры іх не разбурылі (Нікіфароўскі, 1897).

Адбываюцца змены ў прыродзе: «Прыйшла Пакрова – усохла дуброва» (Радчанка, 1888), «Свята Пакрова, пакрый зямельку лісточкам, а галоўку вяночкам». Становіцца менш корму жывёле на лугах і кароў   заканчваюць ужо выганяць на пашу, разлічваюцца з пастухамі. «Пакровы – зарыкалі каровы»  (Слонімскі   раён), «На Пакрова дай сена карове» (Дубровенскі раён), «Пакрова – кіі на дрова» (г. зн. пастухам ужо не патрэбны) (Іванаўскі раён). «Прыйшла Пакроўка – не дала малака кароўка (г. зн. запускаецца), не пакрые зямлю лістам, а пакрые снегам» (Капыльскі раён; Васілевіч, 1998). Па надвор'і гадалі пра будучае. «Як на Пакрова дождж ідзе, то бортнік скача, а пахар плача. Як на Пакроў маладзік стане – лёгка будзе, як «у старом»  -- сільна зіма» (Лельчыцкі раён; Талстая, 1986).

 
Пакроў заўсёды чакалі, бо тады было менш работы. На Тураўшчыне кажуць: «Як прыйдзе Пакрова, то жыва-здарова, як прыйшлі жніва, то ляжу нежыва». Наступала пара асенніх вяселляў. «Прыходзіць Пакрова – раве дзеўка бы карова» (Сержпутоўскі, 1930), «Пакрова – дзеўка гатова, Пакрова прыйшла – дзеўка замуж не пайшла» (Свіслацкі раён). І яшчэ адзін звычай быў зафіксаваны на Брэстчынне. Дзяўчаты набіралі ў фартух апалае лісце і пасля вытрасалі з прыполу – куды вецер панясе, -- туды і замуж ісці (Коваль, 1995).

Пачыналася пара апрацоўкі лёну, аддзялялі валакно ад кастрыцы. Таму і месяц, што пачынаўся па ст. ст., называўся кастрычнік. Таксама гэта час асенняга набору ў войска. Моладзь збіралася на вячоркі.

Добра ахарактарызавана свята ў валачобнай песні, якая бытуе ў Міёрскім раёне:

Святы Пакроў 




Снегам чыстым   

Пытаецца  





Пакрываці,

Да ў вазвышанькі, 



Ваду лёдам,

Ці ўпахала 





Пчолку мёдам

У полі жыта.  




Надзяляці.

А я й буду    




Старых бабак

Да й хадзіці,
 



Кіёчкамі,


Аглядаці   





Сярэдніх жонак

Ці ўруніла 





Сыночкамі,

У полі жыта,  




А дзяўчатак

Зямлю лістом   




Вяночкамі

Засыпаці,                                                      Награждаці.

У народным уяўленні свята атаясамліваецца з дзеясловам «пакрываць». У іншых валачобных песнях можна знайсці: «Святы Пакроў пакрыў зямлю жоўтым лістом, маладым сняжком, ваду лёдам, пчалу мёдам, дзеўку вянком, бабу чапцом; стагі пакрыў: першы стажок дранічкамі, другі стажок саломкаю, трэці стажок белым снегам... рыбу луской, дрэва карой, птаху пяром, дзеўку чапцом» (Васілевіч, 1998). Па ўсім адчуваецца, што народнае ўяўленне са словам «пакрываць» тут якраз паходзіць з хрысціянскага свята Пакрова Прасвятой Уладаркі нашай Багародзіцы і Прыснадзевы Марыі, якое ў Рускай Царкве  было ўведзена каля 1164 года. Пасля было пабудавана нямала храмаў у тым ліку і на беларускай зямлі.

Пакроў Прысвятой Багародзіцы з'явіўся ў 910 годзе ў Канстанцінопалі ў Влахернскай царкве, у якой захавалася Рыза Богамаці, яе галаўны ўбор (мафор) і частка пояса, перанесеныя з Палясціны ў V ст. 1 кастрычніка ў час начнога малення адбыўся цуд з'яўлення ў паветры Прасвятой Уладаркі, акружанай ангеламі і святымі, якая, зняўшы з галавы пакрывала, пакрыла ім людзей, абараняючы іх ад ворагаў. «Святы Пакроў – пакрые людзей ад грахоў» (Пшчолка, 1912). 

Югаслаўскія павер'і прадпісваюць: каб не было чумы, жанчыны посцяцца сем дзён перад Пакровам, а каб аблегчыць роды – у дзень Пакрова (КЗ, 1978. С. 218).

Скандынавы адзначалі дзень пераездаў (fluttedag, faredag – швец., нарв.), у які шукалі новае месца працы, праводзілі кірмашы (с. 106).

У румын Пакровы (Procoаva, Procoavele), 1 кастрычніка, адзначалі толькі жанчыны.

Дзявоцкае лета (па 21 какстрычніка) на Мядзельшчыне, тыдзень пасля Пакроў. У адрозненне ад Бабінага лета ўсе дні размяркоўваліся паміж дзяўчынкамі, якіх ужо прынялі «ў дзеўкі», і варажылі пра добры характар будучых маладух. Калі дні стаялі сонечныя, значыць, і  характар у дзяўчат павінен быць людскі, ласкавы (Зап. Л. Салавей).

20/7. Палагея, Сяргей. У некаторых раёнах лічаць гэты дзень пачаткам зімы. У царкоўным календары – дзень пакутніцы Палагіі Тарсійскай (290) і трох Сергіеў і інш.

21/8. Трыфан, Палагея. Прыказкі прысвятка адлюстроўваюць халодную пару. «Трыфан, Палагея золкім ветрам вее», «Трыфан кажух латае, Палагея рукавічкі вяжа» (Ляснічы, 1990). Царкоўны каляндар адзначае памяць святой Пелагіі (303), прападобных Пелагіі (457), Трыфана Вяцкага (1612) і інш.

Зміцер – прысвятак. «Зміцер зямлю выцер, на груды пабіў, каб ніхто не хадзіў», «Да Змітра баба хітра» (Сахараў, 1937).

25/12. Марцін – свята млынароў. Адзначалі яго на млынавым каменным крузе (Ашмянскі павет; Берман, 1874). У Барысаўскім павеце елі гусей і гаварылі: «Марцін святы – губіцель гагаты» (Ляцкі, 1898). Гагатой называлі гусей, якіх спажывалі на свяце. Пачыналіся «мартынавы замарозкі».

 Хрысцянскі свяціцель Марцін Міласцівы, япіскап Турскі жыў у ІV стагоддзі.

28/15. Сымон і Юда. «Сымон з Юдаю працу у полі канчаюць, хаты аглядаюць» (Паўлюкоўскі,1934).

Заканчэнне сваіх традыцыйных работ адзначаюць і народы Пірэнейскага паўвострава. «Да дня Сімона і Іуды ўжо сабраны вінаград як спелы, так і зялёны» (КЗ, 1973. С. 54).

У фінаў «Сіма будуе масты», канчаткова прыносіць Зіму (с. 122), тое ж і ў Швейцарыі – «Сімон і Юда прыносяць зіму» (С.180). 

Нямала бытавых прымавак і прыкмет у памяць дня святых апосталаў Сімона і Іуды ў італьянцаў, немцаў, французаў, палякаў і інш.

Параскева Пятніцкая. Дзень забароны прадзення ў католікаў. «Ня можна прасці, араці, выносіць попел і рабіць шчолак для мыцця бялізны» (Сахараў, 1937).

Румыны называлі дзень Набожнай Параскевы (Cuvioasei Paraschive) і таксама існавала нямала забарон.

(Гл.: 10 лістапада).

29/16. Лонгін – прысвятак, збавіцель хвароб вачэй (Раманаў, 1912).

Маліліся святому пакутніку Лонгіну, які быў тым воінам, што праткнуў капём рэбры раскрыжаванага Выратавальніка і ад крыві і вады, што лілася, вылячыў хворыя вочы.

30/17. Паклоны – дзень адбівання паклонаў пакутніку Андрэю Крыцкаму (Крачкоўскі, 1874).

31/18. Лука (Лукаш) – прысвятак, па якім арыентаваліся на Палессі пра неспрыяльную пару для сяўбы азімых. «Хто сіе до Лукы, то нэ будэ маты хлыба, ны мукы» (Маларыцкі раён; Талстая, 1986). Адзін з дзён асенніх вяселляў. «На Лукаша – дзеўка наша». (Брэн, 1887). Па сведчанню фалькларыста Е. Раманава,  вясковыя іканапісцы, якіх нямала ў Гомельскім павеце, адзначалі дзень святога Евангеліста Лукі (1912). Святы апостал Лука вучыўся ад самога Госпада. Яму належаць першыя абразы Божай Маці, апосталаў Пятра і Паўла, як сведчаць паданні.

У Югаславіі ў дзень Лукі не працавалі, каб былі здаровы ўсе ў хаце; (у Македоніі) каб абараніць жывёлу ад ваўкоў. Сербы і чарнагорцы дзеля гэтага абвязвалі вяроўкаю загоны для жывёлы (КЗ, 1978. С. 218).

У англічан пачынаецца «малое лета». «St. Lukes little sommer». Італьянцы прыбіраюць рэпу і выбіраюць тыкву. «San Luca – cava la rapa e metti la zucca». У немцаў наадварот, як у нас дастаткова і хлеба і цеста. «An St. Lucas – Brot und Brei in Mass». Іспанскія прымаўкі рояць рэзаць свіней і заканчваць з вінаробствам (Ярмолаў, 1911. С. 507).

Юльян – прысвятак; ахоўнік дзяцей (Раманаў, 1912). 

